
Үртәм елгасы

Ашыт елгасының уң кушылдыгы — Үртәм елгасы Мари иленең Ишли Пичуш дигән татар авылы яныннан, чишмәдән башланып китә. Төньяктан көньякка таба , артык боргаланмыйча, туры гына агып Әйшияз авылы янында Ашытка коя. Анын озынлыгы 17 километр. Үртәм елгасы үзенә су алган мәйдан-бассейн 100 квадрат километрга якын. Бу Әтнә районы тер​риториясенең җидедән бер өлеше кадәр. Үртәм елгасы бассейны Мари иленең Мүрке, Татарстанның Әтнә районнарында урнашкан. Елганың түбән агымында суның киңлеге 1-2,4 метр, ә тирәнлеге 10-100 сантиметрга җитә.

Елга яңгыр, кар һәм җир асты сулары белән туена. Яз көне ташый. Ләкин кайбер елларны көчле яңгырдан соң җәй көне дә ярларыннан чыга. 1918 елның җәендә өч көн буе өзлексез яуган яңгырдан соң Үртәм елгасы болынга җәелә. Каенсар су тегер​мәне, болында өеп куйган печән чүмәләләре ага. 1962 елның 27 июлендә чиләкләп яуган яңгыр нәтиҗәсендә Үртәм елгасы яңадан ташый.

Үртәм елгасы бассейныңда 8 татар, 9 мари, бер урыс һәм бер мари-татар авылы урнашкан.

Үртәм елгасының сул як яры биек һәм бу якта кушылдыклар аз, кыска. Елганың уң як яры тәбәнәк. Уң яктан дүрт озын кушылдык-инеш Үртәмгә коя. Үртәм елгасы Ишли Пичушны узгач, Мамай (Мамайкино) дигән ма​ри-татар авылын икегә бүлеп ага. Мамайдан түбәнрәк, сул як ярда мари авылы Тусакның (Березово) ярым җимерек берничә йорты бар. Хәзер бу авылда тормыйлар.

Тагы да көньяктарак елганың уң як ярында Иске Барангыж (Варангуж) авылы. Марилар яши. Барангыж турысында елга буе зирек агачлары белән капланган. Бу авыл үзе дә яшеллеккә төренеп утыра. Барангыждан аз гына югарыда зур буа бар. Буаның арты Мамай авылына кадәр килеп җитә. Барангыж янында, уң яктан, Чупак (Чепаково) мари авылы яныннан ук агып килүче, зур буасы булган инеш Үртәм елгасына кушыла. Чупак авылы янында, инеш ярында ак чыршы агачлары үсә. Алар җәен-кышын бик матур булып әллә кайдан күренеп торалар. Барангыждан соң елга үзәне киңәя. Елга Әтнә районы җиренә чыга.

Елганың сул ягында Казак Үртәме авылы. Бу авылга каршы якта Кечкенә Үртәм дигән авыл да булган. Кечкенә Үртәмдәге соңгы хуҗалык 1972 елны Казак Үртәменә күчеп чыга.

Казак Үртәменнән соң, Үртәм елгасына уң яктан Бактачы, Почмаксула (Кубыш-Ключ — мари авылы) яннарыннан ук агып килүче, тармаклы икенче зур инеш кушыла. Бу инештә ике буа бар. Мари территория​сендә урнашкан барлык буаларда балык үрчетәләр.

Каенсарга җитәрәк, уң яктан Югары Көек яныннан ук агып төшүче өченче зур инеш Үртәм суын арттыра. Бу инештә дә буа бар. Каенсар белән Казак Үртәме арасында Яңа Күәм (Күчкән Күәм) авылы булган. Хәзер бу авылның басу уртасында зираты гына моңсуланып утыра. Казак Үртәме белән Яңа Күәм арасында әле дистәгә якын хуҗалыклы урыс авылы да булган. Алар Урыс Үртәменнән күчеп килгәннәр. Соңыннан кайсы-кая күчеп киткәннәр, авыл урынында агачлар гына үсеп утыра. Казак Үртәме Каенсар ара​сында Үртәм елгасы үзәне тагы да киңәя. Бу урында торфлык, сазлык, агачлык. Тал, зирек, каен агачларыннан торган, кош-кортлар, җәнлекләр өчен менә дигән сыену урыны булган әрәмә формалашып килә.

Үртәм елгасы Ашытка койган урында, сул якта—Әйшияз, ә уң якта—Түбән Көек авылларыурнашкан. Түбән Көек турысында уң яктан дүртенче зур инеш Үртәм елгасына кушыла. Моннан тыш, яз көне, көчле яңгыр вакытларында дистәләгән "коры елга "лар​дан вакытлыча агып төшүче инешләр Үртәм елгасының суын арттыралар.

Элек Үртәм елгасы, аның кушыл​дыкларында дистәләгән су тегермәне буа​лары төзелгән. Алар елгада суны мул тотканнар. Елга балыкка бай булган. Иң соңыннан беткән Каенсар су тегермәненә 1958 елны башлангыч сыйныфта укыганда Югары Көектән экскурсиягә төшкән вакыт әле дә хәтердә. Кызганыч, тарих өчен генә булса да, әйләнә-тирәдә бер генә су  һәм җил тегермәнен, җил двигателен калдырмадык бит. Үртәм елгасында, Әйшияз турысында Әбрар (Әбри), Каенсар, Казак Үртәме (Исхак), Шомыртлы (Павел, Паву) су тегермәннәре булган. Казак Үртәме белән Кечкенә Үртәм арасында да су тегермәне эшләгән. Үртәм елгасы кушылдыкларында да тегермәннәр булуы билгеле. Шушы тегермән буалары аркасында әле без бала вакытта да, Югары Көек инешендә дә кызылканат, чабак кебек балыклар, Киме белән Көек арасындагы инештә чуртаннар да тоталар иде. Үртәм елгасы Ашытка койган урында үзәннең киңлеге ярты километрдан арта. Тугайда болын, печәнлекләр, көтүлекләр. Элекке тегермән буалары бетүгә күңел борчылса да, Үртәм елгасы үзәнендә елдан-ел әрәмәлекләрнең арта баруына күңел сөенә. Җәнлекләргә яшәү урыны артачак, сазлыклар сакланачак. Шуңа да Үртәм елгасының түбән агымы, Ашыт елгасының урта агымы тугае белән бергә заказник, ягъни вакытлыча аучылык тыелган урын булып санала.

Габдуллаҗан Нигъмәтҗанов,

Түбән Көек урта мәктәбенең география укытучысы,

фенолог.
